
Visoki  predstavnik  podnio
završni  izvještaj  UN-u,
obratio  se  donatorskoj
konferenciji za Srebrenicu
Visoki predstavnik Wolfgang Petritsch je tokom dvodnevne radne
posjete New Yorku podnio svoj završni izvještaj organizaciji
Ujedinjenih  nacija,  obratio  se  Donatorskoj  konferenciji  za
Srebrenicu i razgovarao sa visokim dužnosnicima UN-a.

U  ponedjeljak  je  visoki  predstavnik  podnio  izvještaj
generalnom sekretaru UN-a sa naglaskom na progres koji je
postignut tokom njegovog gotovo trogodišnjeg boravka u Bosni i
Hercegovini. Takodjer je vodio i vrlo opširne razgovore sa
podsekretarom UN-a za mirovne operacije, Jean-Marie Guehenno.

Visoki predstavnik je u svom izvještaju konstatirao da je
početni period njegovog mandata od godinu i po bio obilježen
energičnim,  intenzivnim  i  neposrednim  angažmanom  u  svim
aspektima političkog života. U ovom periodu je bio primoran
smijeniti oko 70 političara zbog opstrukcije mirovnog procesa.
Također je nametnuo veliki broj različitih zakona u cilju
podsticanja povratka izbjeglica, privredne reforme i jačanja
državnih institucija.

Drugi  dio  mandata  visokog  predstavnika  je  karakteriziran
naporima  na  uspostavljanju  partnerstva  sa  nenacionalistima
koji su došli na vlast nakon izbora u novembru 2000. godine.
Visoki predstavnik je konstatirao da je tokom ovog perioda
došlo  do  progresivnog  prenosa  odgovornosti  sa  međunarodne
zajednice  na  građane  i  institucije  BiH  u  cilju  potpunog
preuzimanja odgovornosti. S tim u vezi je skrenuo pažnju na
donošenje  Izbornog  zakona  u  augustu  2001.  godine  i
zaključivanje  Sporazuma  Mrakovica-Sarajevo  u  martu  2002.

godine.

Visoki predstavnik je pohvalio donošenje pet zakona vezanih za
CIPS  kao  i  zaključivanje  komercijalnog  ugovora  od  strane
Vijeća ministara u cilju provedbe CIPS sistema. Rekao je kako
će CIPS projekat pomoći u međunarodnoj borbi protiv terorizma,
osnažiti  integritet  države  BiH,  pružiti  praktične  olakšice
građanima, kao i pomoći da se uvjere strane vlade da olakšaju
izdavanje viza za BiH građane.

Visoki predstavnik je ukazao na ogroman porast zabilježenih
takozvanih manjinskih povrataka kao i odgovarajući napredak u
provedbi imovinskih zakona kao dokaz da se proces povratka
odvija ubrzano, tako da bi se uz sadašnji tempo mogao završti
za četiri godine.

Konstatirajući da su Vijeće ministara i Predsjedništvo počeli
podsticati i podržavati ključne zakone za jačanje državnih
institucija, visoki predstavnik je rekao da su bh. institucije
počele raditi u interesu građana, prestajući sa  destruktivnom
praksom “suviše birokratije, a premalo usluga.” Konstatirao je
da je ovaj proces nastavljen radom drugih institucija koje su
uspostavljene  u  protekle  tri  godine,  uključujući  Državnu
graničnu službu, Regulatronu agenciju za komunikacije i Javni
radio-televizijski servis.

U oblasti ekonomije, visoki predstavnik je istakao napredak u
bankarstvu,  privatizaciji,  razvoju  infrastrukture  i
uspostavljanju  jedinstvenog  ekonomskog  prostora.

Osnova za cjelokupni napredak bilo je sistematsko nastojanje
da se uspostavi vladavina zakona; u toku je temeljita reforma
pravosudnog  sistema.  Visoki  predstavnik  je  insistirao  na
potrebi da svi nivoi vlasti – naročito u Republici Srpskoj – u
potpunosti sarađuju sa Međunarodnim tribunalom u Hagu.

Također  u  ponedjeljak,  visoki  predstavnik  se  obratio
konferenciji UN-a koja je organizirana kako bi se prikupilo
12,5 miliona američkih dolara koliko je procjenjeno da će



trebati za provedbu Programa za oporavak regije Srebrenica
koji je izradio UN-UNDP. Visoki predstavnik je konstatirao da
je ovaj program ključni element u kombiniranim nastojanjima
međunarodne zajednice da ponudi praktičnu i konkretnu pomoć
ljudima  iz  regije  Srebrenica.  Ovaj  program  je  eksplicitno
zasnovan na Planu aktivnosti za Srebrenicu koji provodi OHR, u
saradnji sa SFOR-om, OSCE-om, UNMIBH-om, UNHCR-om i drugim
medjunarodnim organizacijama. Visoki predstavnik je govorio i
o  napretku  u  razvoju  projekta  Spomen  obilježje  i  mezarje
Potočari na zemljištu koje je za ovu svrhu odredio u jesen
2000. godine, a opisao je i rad na identifikaciji zasnovanoj
na  DNK  analizi  koji  sada  provodi  Međunarodna  komisija  za
nestale  osobe  kako  bi  identificirali  žrtve  masakra  u
Srebrenici.

“Program  za  obnovu  regije  Srebrenica,  Fondacija  za  spomen
obilježje  Potočari  i  rad  Međunarodne  komisije  za  nestale
predstavljaju  kolektivno  nastojanje  međunarodne  zajednice  i
njenih  domaćih  partnera  da  riješe  pitanja  iz  prošlosti  i
pripreme se za budućnost,” rekao je visoki predstavnik.

Tokom svoje dvodnevne posjete, visoki predstavnik je  ukratko
informirao  podsekretara  UN-a  za  političke  poslove  Kierana
Prednergasta o glavnim zbivanjima ove prirode u BiH, naročito
o sporazumu o ustavnim rješenjima. Razgovarao je i sa Aryeh
Neier, predsjednikom Instituta za otvorena društva.


